
Gott 
veður og 
hampuligur 
streymur

Føroyskur flokspolitikkur byrjaði 
við stríðnum um ríkisrættarligu 
viðurskiftini fyri 110 árum síðani.

Hóast nógv vatn er runnið í 
ánni, síðani vit fingu floksbýti á 
tingi, so eru tað ikki øll, sum eru 
komin víðari.

Nýggja samgongan hevur 
sett sær fyri aftur at seta gongd 
á stjórnarskipanararbeiðið, sum 
steðgaði upp í 2011. Tað vóru nógv 
tekin um, at vit kundu funnið ta 
tjóðarsemjuna, sum allir flokkar á 
tingi kundu taka undir við. Men tað 
kláraði politiska skipanin kortini 
ikki. Sambandsflokkurin hoknaði, 
tá harraboð komu úr Keypmanna­
havn.

Tá Kaj Leo Holm Johannesen var 
formaður í Sambandsflokkinum 
vísti hann fleiri ferðir, at hann og 
Sambandsflokkurin vildu flyta seg. 
Tað merkir, at Sambandsflokkurin 
ikki bara vildi siga nei til broytingar 
og vera ímóti øllum tillagingum 
í ríkisrættarligu støðuni. Hann 
fór so langt sum at siga, at Før­
oyar, Danmark og Grønland áttu 
at broytt ríkisfelagsskapin til ein 
ríkjafelagsskap millum sjálvstøð­
ugar tjóðir.

Helst tók hann munnin ov full­
an. Men tað var tekin um broyting.

Men ta broyting hevur nýggi 
formaðurin, Bárður Nielsen, manað 
so dyggiliga í jørðina. Hann fer upp 

á forhond á bakbeinini. Sum sið­
bundin og sera treiskur sambands­
maður varpar hann alt tos um 
broytingar av borðinum – við tí pá­
skoti, at Tjóðveldi vil hava loysing 
og at Javnaðarflokkurin er óreiði­
ligur.

Jamen, sjálvandi vil Tjóðveldi 
hava loysing. Tað er jú tí, at hann er 
ein tjóðveldisflokkur. Fyri tað um 
Javnaðarflokkurin og fyri so vítt 
heldur ikki Fólkaflokkurin vilja 
hava loysing, so eiga teir og allir 
hinir flokkarnir at vera við til at 
tryggja okkum eina stjórnarskipan, 
sum er gjørd til føroyska samfel­
agið. Tað eigur Sambandsflokkur­
in eisini at vera við til. Og nei, vit 

eiga ikki at lata okkum diktera av 
danska statsministaranum, sum 
heilt víst tosar ímóti betri vitandi.

Hann kennir og skilir føroyskan 
tjóðskap so væl – betur enn nakar 
annar danskur politikari nakran­

tíð hevur gjørt. Uttan iva er hann 
trýstur av embætismonnum – og 
treiskum sambandsmonnum sum 
Bárði og Edmundi.

Stjórnarskipanina eiga vit at 
gera í Føroyum soleiðis, sum vit 
vilja hava hana. Tað eru eisini vit, 
sum gera av, um hon er innanfyri 
ella uttan fyri grundlógina, sum 
higartil hevur tilpassað seg allar 
broytingar. 

Endamálið við at føra politikk er 
júst at gera broytingar!

Politikkur er at vilja broyta

Um vikuskiftið 
høvdu Framsøkin 
Ung, politiska ung­
mannafelagið hjá 
Framsókn, aðalfund. 

Umframt fyri­
lestrar og kunning 
um løgtingsarbeiðið, so var 
sum vant eisini nevndarval 
á skránni. 

Nýggja nevndin hjá 
ungmannafelagnum er nú 
mannað við bara mannfólk­
um, tó ein kvinna er millum 
varalimirnar. Í nevndini eru 
Jógvan í Dímun Højgaard, 
Bjarni Rasmussen, Bjarni 
Kárason Petersen, Aleks­
andur Leitisstein Olsen og 
Pætur Jákupsson. Tiltaks­
limir eru Tummas Johan 
Sigvardsen og Hanna Vang. 

Nevndin skipaði seg eft­
ir fundin við Jógvan í Dím­
un Højgaard sum formanni, 

eftir at formaðurin síðstu 
árini, Bjarni Kárason Pet­
ersen legði sessin frá sær, 
Bjarna Rasmussen sum 
næstformanni, Bjarna Kár­
ason Petersen sum kassa­
meistara, Aleksandur Leit­
isstein Olsen sum skrivara, 
og Pætur Jákupsson sum 
nevndarlimi. 

Stendur illa til við javn­
støðuni í ungmannafelag­
num hjá Framsókn, so er 
sama skilið í Løgtinginum – 
men við øvugtum fortekni, 
tí har hevur flokkurin bara 
kvinnur, Honnu Jensen og 
Ruth Vang.

Fimm menn og 
eingin kvinna

Í 110 ár hava stjórnarmál 
darvað føroyskan politikk

Meðan annar stóri andstøðu­
flokkurin, Sambandsflokk­
urin, slær beinini undan 
stjórnarskipanararbeiðinum, 
áðrenn tað er byrjað, so eru 
heilt aðrir tónar at hoyra frá 
Fólkaflokkinum.

Forkvinnan í Havnar 
Framburðsfelag hevur sent 
út fráboðan, har felagið 
heilsar arbeiðinum væl­
komnum.

Í fráboðanini sigur fólka­
floksfelagið, at tað er gleð­
iligt, at sjøtul nú er settur á 
stjórnarskipanararbeiðið. 

– Hetta arbeiðið hevur 
verið drúgt í politisku skip­
anini, og nú má røkka ella 
støkka. 

Felagið vísir á, at eftir frá­
boðanina hjá løgmanni um, 
at stjórnarskipanararbeiðið 
fór av bakkastokki, hava pol­
itisku útmeldingarnar verið 
heldur ivasamar. 

– Tað er sera harmiligt, 
at ávísir flokkar gera sær 

dælt av at fara 
í skotgravirnar 
og finna fram 
sama gamla 
o r ð a l j ó ð i ð , 
heldur enn 
at seta seg til 
samráðingar­
borðið og geva 
a r b e i ð i n u m 
ein veruligan  
møguleika.  Nú 
er  umráðandi, at flokkarnir 
taka lógvatak saman og 
finna ta neyðuga semjuna, 
sum ber á mál til frama fyri 
føroysku tjóðina og føroyska 
fólkið, skrivar Havnar Fram­
burðsfelag, sum vísir á, at 
søgan hevur víst okkum, 
at tá vit føroyingar standa 
saman, er hetta besta styrkin 
og sterkasta vápnið til tess 
at vinna Føroyum rættindi.

Sum dømi um tað vísir 
felagið á makrelmálið, sum 
vit øll fegnast um í dag. 

– Sagt varð, at hetta fór 

aldrin at bera á mál, men við 
fastari trúgv og samanhaldi 
komu vit á mál. Viðvíkjandi 
stjórnarskipanararbeiðinum 
er tað okkara vón, at fáa 
staðfest, at evsta vald føroy­
inga liggur hjá føroyingum 
og ongum øðrum.

Soleiðis bendir nógv á 
rættiliga breiða semju í Løg­
tinginum um at taka uppaft­
ur arbeiðið við stjórnarskip­
anini. So er bert at vóna, at 
Sambandsflokkurin velur 
aðra leið enn 110 ára gomlu 
nei-kósina.

Fólkflokkur vil hava semju

Ungmannafelag: 
Bara menn

Tingbólkur: Bara kvinnur

Nýggi sambandsformaðurin 
hevur broytt kós Sambands­
floksins í stjórnarmálinum. 
Fyri ein sikkurheitsskyld 
heldur hann, at best er ikki 
at tosa um málið:

– Tað verður snakkað 
um at staðfesta sjálvs­
avgerðarrættin, men vit 
hava fullan sjálvsavgerðar­
rætt. Tað krevur bara eina 
fráboðan frá okkum um, at 

vit loysa, so eru vit meldað 
úr danska ríkinum. Tað skal 
eingin nýggj lóg til tað, segði 
Bárður Nielsen við in.fo 
fríggjadagin.

Man tað nú vera so lætt?

Kunnu bara loysa frá Danmark


